
L’empereur Constance décide de nommer César son cousin Julien pour qu’il
commande en Gaule contre les barbares.

Post multaque per deliberationes ambiguas actitata, stetit fixa sententia, abiectisque
disputationibus inritis, ad imperium placuit lulianum adsumi. Et cum uenisset accitus,
prodicto die aduocato omni quod aderat commilitio, tribunali ad altiorem suggestum erecto,
quod aquilae circumdederunt et signa, Augustus insistens, eumque manu retinens dextera,
haec sermone placido perorauit :

“Adsistimus apud uos, optimi rei publicae defensores, causae communi uno paene
omnium spiritu uindicandae, quam acturus tamquam apud aequos iudices succinctius
edocebo. Post interitum rebellium tyrannorum, quos ad haec temptanda, quae mouerunt,
rabies egit et furor, uelut impiis eorum manibus Romano sanguine parentantes persultant
barbari Gallias, rupta limitum pace, hac animati fiducia quod nos per disiunctissimas terras
arduae necessitates adstringunt. Huic igitur malo, ultra adposita iam proserpenti, si, dum
patitur tempus, occurrerit nostri uestrique consulti suffragium, et colla superbarum gentium
detumescent et imperii fines erunt intacti. Restat uenturorum spem quam gero secundo
roboretis effectu. lulianum hunc fratrem meum patruelem, ut nostis, uerecundia, qua nobis
ita ut necessitudine carus est, recte spectatum iamque elucentis industriae iuuenem, in
Caesaris adhibere potestatem exopto, coeptis, si uidentur utilia, etiam uestra consensione
firmandis.”

Dicere super his plura conantem interpellans contio lenius prohibebat, arbitrium
summi numinis id esse, non mentis humanae, uelut praescia uenturi proclamans. Stansque
imperator immobilis dum silerent, residua fidentius explicauit : “ Quia igitur uestrum quoque
fauorem adesse fremitus indicat, laetus adulescens uigoris tranquilli, cuius temperati mores
imitandi sunt potius quam praedicandi, ad honorem prope speratum exsurgat : cuius
praeclaram indolem, bonis artibus institutam, hoc ipso plene uideor exposuisse quod elegi.
Ergo eum, praesente nutu dei caelestis, amictu principali uelabo.”

Ammien Marcellin.





